
daqs l-istess nifs li nieħdu 
jew l-istess għixien tal-istess 
ħlejqa tan-natura.  Hawn-
hekk tispjega r-riperkuss-
jonijiet tat-triq tal-qerq:

“Ieqaf għolli 
t-triq tal-qerq

fil-vjaġġ tal-ħajja. 
It-triq tal-qerq

tagħmlek il-kontestant  
ewlieni

kontra tiegħek innifsek
waqt illi tbaħħar

`l hinn mill-kapriċċi u 
l-bidliet

fil-logħba tal-ħajja.” 

Waħda mill-konsegwen-
zi tal-qerq hija r-regħba, 
ir-regħba toħroġ mill-ħażen, 
fit-twemmin Kattoliku waħ-
da mid-dnubiet il-mejta 
(għalkemm nagħmluha ċara 
li mhux dan li jinfluwenza 
lill-awtur kif diġa għidt).  
Fil-poeżija “Għaliex Titlob?” 
(p.28) jgħidilna:

“Toqgħodx tixxennaq,  
iddisprezza r-regħba

ħalli rikkezzi oħra jfittxuk
u dejjem ftakar

li tieħu dak li ħaqqek 
biss meta jasal il-waqt.”

Fil-poeżija “Ċikliku” 
(p.32), il-poeta jerġa’ jsem-
mi mill-ġdid ċ-ċiklu etern 
tal-ħolqien, l-għixien u l-qer-
da, imfissra bħala Leela (li 
dwarha nsibu wkoll poeżija 
p.22).  Tabilħaqq “ċiklu ta’ 
twelid u l-mewt fiżika” li ti-
bqa’ “parti wekondarja minn 
ċiklu Naturali akbar”.  Dak 
kollu li jiġri fid-dinja u f’din 
il-ħajja huwa parti mill-pjan 
ta’ Prakriti u Purusha.  Dan 
jilgħab logħba importanti 
ħafna f’Leela li l-awtur jid-
deskriviha bħala 
“...pjan sistematiku 
`mma inkomprensibbli 
tagħha 
li tinkludi l-liġijiet kollha
fil-fiżika u tal-kimika
fl-għamla ta’ 
Sattva, Rajas u Tamas
bħat-trinità
tal-kreazzjoni, għajxien u 
distrizzjoni 
murija eternament
mill-Enerġija mhux magħru-
fa
li għandha ismijiet bla 
għadd.”

L-għatx għall-verita’, u 
t-traġitt tat-“Tiftixa” (p.36) 

wassluh biex jipprova 
jsib tweġibiet għall-mis-
toqsijiet eterni mingħand 
Amma.  Issa dwar twelid 
u msiet u naturalment 
dwar salvazzjoni.  Sabiex 
jifhem din is-saga Hi 
ssostni (p.37):

“Iskot u Isma’
Dak li l-Ħajja trid tlissen 
Immedita fuq l-esperjen-

za
Tintrabatx

Sempliċiment ogħdos
Sir ix-Xhieda

Irrilassa”. 

Il-poeżiji jduru ma’ 
termini importanti ħafna 
li qed niġborhom hawn 
mhux fl-ordni kronoloġi-
ka kif jidhru dawn l-ismi-
jiet tal-poeżiji imma skont 
dak li fil-fehma tiegħi u 
f’din il-kultura jagħmlu 
personalita’ kompleta u 
sħiħa.  Fost dawn insibu 
“Stima” (p.56), “Maturi-
ta’” (p.58), “Ekwilibriju” 
(p.66), “Li tieħu ħsieb” 
(p.48), “Kompassjoni” 
(p.60), “Sabar” (p.70),  
“Konnessjoni” (p.54), Fe-
jqan (p.50).  

“I-Vanġelu ta’ Amma” 
tal-awtur Rajender Kris-
han inkiteb fiż-żmien 
tal-pandemija tal-Cov-
id-19, pero’ dawn il-poeżi-
ji żgur li huma ta’ wens, 
ta’ tama għal bosta f’ħafna 
żminijiet diffiċli li ngħixu 
fihom.  Permezz ta’ din 
it-traduzzjoni, Sammut 
qed ikompli jikkontrib-
wixxi sabiex b’ilsien pa-
jiżna jkollna aktar kotba 
klassiċi minn pajjiżi dif-
ferenti.   

Dan il-ktieb għan-
du daħla kritika ta’ Pat-
rick Sammut li ttraduċa 
mill-ingliż dawn il-poeżi-
ji.  Ovvjament nis-
suġġerixxi ħafna li wieħed 
jaqra din id-daħla kritika 
kif ukoll il-“Kelmtejn 
tal-aħħar” ta’ Alfred Pal-
ma.  Il-ktieb għandu  llus-
trazzjonijiet ta’ Niloufer 
Wadia.

Kull min jixtieq 
jakkwista kopja jista’  
jibgħat messaġġ privat 
lill-awtur. Il-ktieb jiswa 
7.50 ewro u wieħed jis-
ta’ jirċevih ukoll id-dar 
bil-posta.

Sikwit sostnejt f’kitbieti 
fil-qasam letterarju tul 

dawn l-aħħar ħamsin sena li 
l-poeżija hija bħal għanqud 
għeneb. Ma tibilgħux, iżda 
tnaqqih f’waqtiet matul il-
jum meta tħossok trid tinża’ 
l-ġisem u titwih ma’ dahar 
ta’ siġġu sabiex tħalli r-ruħ 
(mhux dik ir-ruħ liebsa liżar 
abjad tal-fantażmi) tiġġerra 
fik u madwarek, iddaħħlek 
f’mogħdijiet li x’aktarx la tkun 
taf bihom u lanqas middejt 
riġlek fihom.

Hekk dejjem għamluli u 
għadhom jagħmluli l-poeżiji 
ta’ Ġorġ Borg, wieħed mill-po-
eti tas-Snin 60 li baqa’ validu 
bla ma tilef xejn mir-rabtiet 
tiegħu mal-imgħoddi. Mhix 
ħaġa faċli li tibni pont bejn 
epoka u oħra, iżda b’Mumen-
ti Klandestini Borg jirnexxilu 
saħansitra jwitti t-triq minn 
ġenerazzjoni għal oħra f’suq 
letterarju li sar ikun fih minn 
kollox, fosthom sorpriżi sbieħ 
u koroh u, bħal fil-każ tal-kan-
zunetti bil-Malti din il-ħabta, 
għadd ġmielu ta’ żgħażagħ 
li tħabbew mal-poeżija u 
qed jagħtu s-sehem tagħhom 
bl-akbar ħeġġa.

L-għanqud għeneb li tana 
Ġorġ Borg għal darb’oħra 
huwa mimli, mlewwen u jħa-
jrek tnaqqi minnu kif sik-
wit nagħmlu, jiġifieri mhux 
mill-ewwel paġna sal-aħħar 
waħda, iżda kif ġie ġie, minn 
paġna tal-bidu għal oħra tan-
nofs jew lejn l-aħħar tal-ktieb. 
Jagħtuk tabilħaqq waqti-
et klandestini, inti u ruħek, 
ruħek u int.

Is-sempliċità tal-versi ta’ 
Borg hija l-qofol tas-suċċess 
tiegħu, iżda dan bl-ebda mod 
ma jfisser li s-sempliċità tid-
domina l-ħsieb, it-tqanqil li 
jħoss il-poeta. Borg għandu 
l-ħila jagħti libsa sempliċi lil 
ħsieb qawwi u profond bla 
ma jħawwad lill-qarrej jew 
jgħabbih bil-piż li jipprova 
jifhem u jixtarr. Nagħti eżemp-
ju mill-aqwa bil-poeżija “Mu-
menti ta’ Silenzju” (paġna 70):

Mumenti ta’ silenzju
Jistgħu jagħtu

Tifsira ġdida ta’ preżenza.

U għall-kuntrarju jafu jwasslu
Għal stat indeskrivibbli

Ta’ assenza.

Għenba delizzjuża oħra hija 
l-poeżija “Nibqa’ Tiela’” (paġ-
na 46):

Pass war’ieħor nibqa’ tiela.
Ma niqafx.

Sewwa sewwa x’ser insib
Għadni ma nafx.

Biss id-dehra se tkun isbaħ
Minn hemm fuq

U l-friskezza t’għodwa ġdida
Għad induq.

Hemm sens qawwi ta’ re-
liġjożità f’Ġorġ Borg li ma 
jistax jaħrablek, madankol-
lu hija reliġjożità maqtugħa 
mill-għanqbut tal-fundamen-
taliżmu jew it-tradizzjoni bla 
tifsira. Ilsienu jħollok, kitbitu 
tmellsek, iwassal messaġġ uni-
versali bis-saħħa ta’ versi pu-
rament introverti għall-aħħar – 
kontradizzjoni li taħdem ferm 
aktar milli wieħed jaħseb, 
speċjalment fil-poeżija. Il-ħak-
ma l’għandu ta’ dak l-ispirtu 
ġewwieni jimlik bil-ħeġġa 
għal aktar sbuħija, għal es-
perjenza akbar tal-ħajja, għal 
ġejjieni li mhux neċessarja-
ment misteru.

Minn għenba għal oħra, 
l-għanqud jispiċċa fi zkuk 
żgħar irqaq li, kif nafu, min-

nhom jitnisslu għenieqed 
oħra. Huwa b’dan il-mod li 
Borg bena l-karriera letterar-
ja tiegħu – fis-skiet, mingħajr 
daqq ta’ trombi u, għal kontra-
dizzjoni oħra, minn fuq il-palk 
tas-solitudni u s-sempliċità 
kif tirrifletti propju l-poeżija 
“Stqarrija” (paġna 117):

Nistqarr bla ħabi magħkom
Li domt mhux ftit nistħajjel
Li wisq terraqt ’il bogħod
Meta kont għadni nibda 

l-mixja
U l-pass xejn ma kien sod.

B’mistħija ngħid mhux darba 
u tnejn

Li ħsibt li kont naf kollox
U sibt li ma naf xejn.

U ġew waqtiet li, bikom 
ħdejja,

Emmint li kont qed nara
’Mma kelli ċ-ċpar f’għajnejja.

Mhux faċli titlaq dan il-
ktieb minn idejk, iżda jekk 
tipprova, ssib li tippreferi 
ttawwal jiemek taqrah biex 
tgawdi tassew il-ġmiel u s-
seħer tiegħu. Għenba għenba 
tasal xorta waħda sat-tmiem, 
imma tkun naqqejtu u għox-
ejt fil-ħlewwa tal-meraq li  
jisqik.

Ħsieb ta’ Charles Flores dwar Mumenti 
Klandestini, ġabra ta’ poeżiji minn Ġorġ Borg 

